
SUĠĠERIMENTI 

Il-Kumitat għall-Petizzjonijiet jistieden lill-Kumitat għall-Ambjent, is-Saħħa Pubblika u s-

Sikurezza tal-Ikel, bħala l-kumitat responsabbli, biex jinkorpora s-suġġerimenti li ġejjin fil-

mozzjoni għal riżoluzzjoni tiegħu: 

1. Iqis li s-segwitu tal-Kummissjoni għall-Inizjattiva taċ-Ċittadini Ewropej (ECI) 

Right2Water (R2W), kif propost fil-komunikazzjoni tagħha, ma jissodisfax l-aspettattivi 

taċ-ċittadini dwar azzjonijiet konkreti u proposti leġiżlattivi peress li l-Kummissjoni 

kienet diġà ħabbret li kienet se żżid l-isforzi għall-iżgurar tal-implimentazzjoni sħiħa tal-

leġiżlazzjoni tal-UE dwar l-ilma min-naħa tal-Istati Membri, b'rieżami tad-Direttiva tal-

UE dwar l-Ilma tax-Xorb u l-proposta ta' emendi; jittama li l-Kummissjoni u l-Viċi 

President responsabbli għas-sostenibilità juru impenn politiku ċar biex jiżguraw li tittieħed 

azzjoni xierqa bħala risposta għat-tħassib imqajjem minn din l-ECI; 

2. Jirrikonoxxi d-dritt tal-bniedem internazzjonali għall-ilma u l-miżuri sanitarji bħala dritt 

bażiku tal-bniedem, kif riaffermat fir-Riżoluzzjoni tal-Assemblea Ġenerali tan-

NU 64/292; jemmen li d-dritt għall-ilma għandu jiggarantixxi biżżejjed ilma lil kulħadd li 

jkun sikur, aċċettabbli, fiżikament aċċessibbli u bi prezz raġjonevoli għall-użu personali u 

domestiku b'mod ġust u ugwali; iħeġġeġ lill-Kummissjoni sabiex timpenja ruħha fl-

Għanijiet ta' Żvilupp Sostenibbli u fil-proċess tal-Aġenda tal-Iżvilupp ta' wara l-2015 bl-

għan li tiżgura objettivi u miri futuri li jkunu sensittivi għad-drittijiet, inkluż ir-rispett 

għad-dritt għall-ilma; 

3. Itenni l-impenn tal-Kumitat tiegħu dwar il-Petizzjonijiet biex jagħti vuċi lill-petizzjonanti 

dwar kwistjonijiet li jikkonċernaw drittijiet fundamentali, u jfakkar li l-petizzjonanti li 

ppreżentaw l-R2W, jiġifieri l-ECI, esprimew il-qbil tagħhom mad-dikjarazzjoni tal-ilma 

bħala dritt tal-bniedem li huwa garantit fil-livell tal-UE; 

4. Jenfasizza li l-allegata newtralità tal-Kummissjoni dwar is-sjieda u l-immaniġġjar tal-ilma 

jidher li hi kontradittorja mal-programmi ta' privatizzazzjoni imposti fuq xi Stati Membri 

mit-Trojka; 

5. Jistieden lill-Kummissjoni tinkludi l-ilma bħala parti mill-Aġenda għall-Bidla, flimkien 

mal-agrikoltura sostenibbli; 

6.  Jenfasizza li l-ECI hija għodda importanti ta' demokrazija parteċipattiva li tagħti setgħa 

liċ-ċittadini jsemmgħu leħinhom fil-proċedura leġiżlattiva, u li ECI ammissibbli u xierqa 

għandha fil-prinċipju twassal għal proposta leġiżlattiva ġdida tal-Kummissjoni li tissodisfa 

t-talbiet stabbiliti fl-ECI, tal-anqas meta l-Kummissjoni tkun impenjat ruħha biex 

tippreżenta tali proposta, bħal fil-każ tal-R2W tal-ECI; jenfasizza li l-Kummissjoni 

għandha tiżgura l-ogħla livell ta' trasparenza matul il-fażi ta' analiżi ta' xahrejn, li ECI ta' 

suċċess għandha tirċievi appoġġ legali xieraq u pariri mill-Kummissjoni u għandha tkun 

publiċizzata kif xieraq, u li l-promoturi u s-sostenituri għandhom jinżammu mgħarrfa u 

aġġornati b'mod sħiħ matul il-proċess tal-ECI; 

7. Jenfasizza li rispons mhux suffiċjenti għall-ewwel ECI ta' suċċess jista' jkun detrimentali 

għall-affidabilità tal-ECI bħala għodda ta' demokrazija fost iċ-ċittadini tal-UE; 

8. Jinsisti li l-Kummissjoni timplimenta b'mod effettiv ir-Regolament dwar l-ECI u timxi 

lejn it-tneħħija tal-piżijiet amministrattivi kollha li jiltaqgħu magħhom iċ-ċittadini meta 

jissottomettu u jappoġġjaw l-ECI, u jħeġġiġha tikkunsidra l-implimentazzjoni ta' sistema 

ta' reġistrazzjoni komuni tal-ECI għall-Istati Membri kollha; 

9. Jistieden lill-Kummissjoni tappoġġa b'mod qawwi l-isforzi tal-Istati Membri biex 

jiżviluppaw u jaġġornaw l-infrastruttura li tagħti aċċess għall-irrigazzjoni, id-drenaġġ u s-

servizzi tal-provvista tal-ilma tax-xorb; 

10. Iqis li għandu jsir aktar biex jitjiebu l-kwalità u l-kwantità tal-informazzjoni disponibbli 

għaċ-ċittadini fir-rigward tal-kwalità u s-servizzi tal-ilma; jinsisti li r-rispons tal-

Kummissjoni għall-R2W tal-ECI mhix suffiċjenti; jitlob lill-Kummissjoni b'konnessjoni 

ma' din l-ECI partikolari, biex tmexxi kampanja ta' informazzjoni serja dwar il-miżuri li 

diġà ttieħdu fil-qasam tal-ilma u kif dawn il-miżuri jistgħu jikkontribwixxu għall-kisba 

tal-objettivi tar-R2W tal-ECI; 

11. Ifakkar lill-Istati Membri dwar ir-responsabilità tagħhom fl-implimentazzjoni tad-dritt tal-

UE; iħeġġiġhom biex jimplimentaw bis-sħiħ id-Direttiva tal-UE dwar l-Ilma tax-Xorb u l-

leġiżlazzjoni relatata kollha; ifakkarhom biex jidentifikaw il-prijoritajiet tal-infiq tagħhom 

u biex jagħmlu użu sħiħ mill-opportunitajiet għal appoġġ finanzjarju mill-UE fis-settur 

tal-ilma mogħti għall-perjodu l-ġdid ta' programmazzjoni finanzjarja (2014-2020), b'mod 

partikolari permezz ta' prijorità ta' investiment iffukata speċifikament fuq il-ġestjoni tal-

ilma; 

12. Ifakkar l-obbligu tal-Istati Membri biex jiggarantixxu li d-dritt għall-ilma u għall-miżuri 

sanitarji jkunu eżerċitati b'mod ġust u mingħajr diskriminazzjoni; josserva li l-Istati 

Membri għandhom dmir li jiżguraw li l-aċċessibilità ta' ilma ta' kwalità tajba lil min 

jeħtieġu tkun garantita u tkun bi prezz raġjonevoli għal kulħadd, u li jiżguraw li l-operaturi 

jfornu ilma tax-xorb sikur u miżuri sanitarji aħjar; jistieden lill-Istati Membri jadottaw 

leġiżlazzjoni xierqa u jiżviluppaw u jimplimentaw programmi konkreti li jkollhom ir-

riżorsi adegwati u jkunu monitorjati b'mod xieraq; jinnota li l-Istati Membri għandhom 

jagħtu attenzjoni partikolari lil gruppi vulnerabbli fis-soċjetà, bħal dawk f'żoni bi dħul 

baxx u reġjuni ġeografiċi li għandhom akkumulu estensiv ta' faqar; jistieden lill-

Kummissjoni tidentifika oqsma li fihom l-iskarsità tal-ilma hija problema eżistenti jew 

potenzjali, u tgħin lill-Istati Membri, lir-reġjuni u liż-żoni kkonċernati, b'mod partikolari 

żoni rurali u żoni urbani deprivati, biex tindirizza din il-problema kif jixraq; 

13. Jirrikonoxxi li l-Istati Membri, skont il-prinċipju tas-sussidjarjetà, għandhom id-dritt li 

jagħżlu skemi differenti għat-twassil tal-ilma; jiddikjara li l-ilma m'għandux ikun sors ta' 

profitt illeġittimu għall-operaturi pubbliċi jew privati; jitlob trasparenza ogħla u għoti ta' 

informazzjoni akbar fir-rigward tal-immaniġġjar tal-ilma u tal-iskemi ta' prezzar tal-ilma 

fl-Istati Membri; 

14. Ifakkar fl-obbligu ta' garanzija ta' aċċess għall-ġustizzja u għall-informazzjoni fi 

kwistjonijiet ambjentali, u ta' parteċipazzjoni pubblika fit-teħid ta' deċiżjonijiet, kif 

stabbilit fil-Konvenzjoni ta' Aarhus; jistieden, għaldaqstant, lill-Kummissjoni, lill-Istati 

Membri u lill-awtoritajiet reġjonali u lokali tagħhom biex jikkonformaw mal-prinċipji u d-

drittijiet imnaqqxa fil-Konvenzjoni Aarhus; ifakkar li s-sensibilizzazzjoni taċ-ċittadini 

dwar id-drittijiet tagħhom hi fundamentali sabiex tinkiseb l-akbar parteċipazzjoni tagħhom 



 

AD\1061045MT.doc 5/7 PE551.864v02-00 

 MT 

fil-proċess tat-teħid tad-deċiżjonijiet; iħeġġeġ lill-Kummissjoni, għaldaqstant, biex b'mod 

proattiv tistabbilixxi kampanja ta' informazzjoni għaċ-ċittadini tal-UE dwar il-kisbiet tal-

Konvenzjoni ta' Aarhus fil-qasam tat-trasparenza u dwar l-għodod effettivi diġà għad-

dispożizzjoni tagħhom, u tissodisfa d-dispożizzjonijiet li jirreferu għall-istituzzjonijiet tal-

UE; jistieden lill-Kummissjoni tiżviluppa t-trasparenza, ir-responsabbiltà u l-kriterji tal-

parteċipazzjoni bħala mezz kif tiġi mtejba l-prestazzjoni, is-sostenibilità u l-kosteffettività 

tas-servizzi tal-ilma; 

15. Ifakkar li d-Direttiva 2006/123/KE dwar is-servizzi fis-suq intern attirat oppożizzjoni 

qawwija mis-soċjetà ċivili f'ħafna aspetti, inklużi kwistjonijiet relatati ma' servizzi ta' 

interess ekonomiku ġenerali bħad-distribuzzjoni tal-ilma u s-servizzi ta' provvista kif ukoll 

l-immaniġġjar tal-ilma mormi; ifakkar li eventwalment l-istituzzjonijiet tal-UE ġew 

sfurzati jinkludu dawn is-setturi fost is-servizzi li ma jistgħux jiġu liberalizzati; 

16. Jinnota li sa mill-1988 il-Kumitat għall-Petizzjonijiet tiegħu rċieva għadd sinifikanti ta' 

petizzjonijiet miċ-ċittadini tal-UE f'ħafna Stati Membri li jesprimu t-tħassib tagħhom dwar 

il-kwalità tal-ilma u l-ġestjoni tal-ilma mormi; jiġbed l-attenzjoni lejn numru ta' fatturi 

negattivi kkundannati mill-petizzjonanti – bħal miżbliet ta' skart, nuqqas mill-awtoritajiet 

biex jissorveljaw il-kwalità tal-ilma b'mod effettiv, u prattiki agrikulturali u industrijali 

irregolari jew illegali – li huma responsabbli għall-kwalità tal-ilma baxxa u għaldaqstant 

għandhom impatt fuq l-ambjent u fuq is-saħħa tal-bniedem u tal-annimali; iqis li dawn il-

petizzjonijiet juru interess ġenwin min-naħa taċ-ċittadini fl-infurzar sħiħ u l-iżvilupp 

ulterjuri tal-leġiżlazzjoni sostenibbli tal-UE relatata mal-ilma; 

17. Jikkunsidra li ħafna mill-petizzjonijiet dwar il-kwalità u l-immaniġġjar tal-ilma jiġu minn 

Stati Membri li mhumiex rappreżentati sew fil-konsultazzjoni pubblika madwar l-UE 

mnedija f'Ġunju 2014, u jenfasizza li għaldaqstant jista' jkun hemm xi inkonsistenza bejn 

ir-riżultati tal-konsultazzjoni pubblika u s-sitwazzjoni enfasizzata mill-petizzjonijiet; 

18. Jikkundanna l-fatt li fl-UE-28 hemm aktar minn miljun persuna li għad ma għandhomx 

aċċess għal provvista tal-ilma tax-xorb sikura u nadifa u kważi 2 % tal-popolazzjoni ma 

għandhiex aċċess għal miżuri sanitarji skont il-Programm tal-Valutazzjoni tal-Ilma tad-

Dinja (WWAP) u għaldaqstant iħeġġeġ lill-Kummissjoni biex taġixxi b'mod immedjat; 

19. Jemmen li għandu jkun hemm valutazzjoni tal-ilma Ewropew u l-proġetti u l-programmi 

ta' miżuri sanitarji mill-perspettiva tad-drittijiet tal-bniedem bl-għan li jiġu żviluppati 

politiki, linji gwida u prattiki xierqa; jistieden lill-Kummissjoni tistabbilixxi sistema ta' 

valutazzjoni komparattiva (għall-kwalità tal-ilma, l-affordabilità, is-sostenibilità, il-kamp 

ta' applikazzjoni, eċċ.) sabiex ittejjeb il-kwalità tal-provvista tal-ilma pubblika u s-servizzi 

tas-sanità madwar l-Unjoni Ewropea, bħala mod kif iċ-ċittadini jiġu mogħtija s-setgħa; 

20. Iħeġġeġ bil-qawwa lill-Kummissjoni biex tqis b'mod serju t-tħassib u t-twissijiet espressi 

miċ-ċittadini f'tali petizzjonijiet u taġixxi fuqhom, b'mod partikolari minħabba l-ħtieġa 

urġenti li tiġi indirizzata l-problema tar-riżorsi tal-ilma li dejjem jonqsu bħala riżultat ta' 

użu żejjed u ta' bidla fil-klima, waqt li għad hemm żmien għall-prevenzjoni tat-tniġġis u 

tal-ġestjoni ħażina; jesprimi t-tħassib tiegħu dwar in-numru ta' proċeduri ta' ksur dwar il-

kwalità u l-ġestjoni tal-ilma; ifakkar fin-numru sinifikanti ta' petizzjonijiet kontra l-

inklużjoni ta' servizzi pubbliċi essenzjali bħall-ilma u l-miżuri sanitarji fin-negozjati għas-

Sħubija Trans-Atlantika ta' Kummerċ u ta' Investiment (TTIP); jistieden lill-Kummissjoni 

żżid ir-responsabilità tal-fornituri tal-ilma; 

21. Jistieden lill-Kummissjoni tfassal leġiżlazzjoni vinkolanti biex tiżgura li l-awtoritajiet 

kompetenti jqiegħdu għad-dispożizzjoni taċ-ċittadini kkonċernati l-informazzjoni kollha 

dwar il-kwalità u l-ġestjoni tal-ilma b'mod faċilment aċċessibbli u li jinftiehem, u li ċ-

ċittadini jkunu infurmati u kkonsultati b'mod sħiħ u fil-ħin dwar il-proġetti kollha għall-

ġestjoni tal-ilma; jikkunsidra, barra minn hekk, li fil-konsultazzjoni pubblika mnedija 

mill-Kummissjoni, 80 % tal-parteċipanti qiesu li hu essenzjali titjib fit-trasparenza tal-

monitoraġġ tal-kwalità tal-ilma; 

22. Jistieden lill-Istati Membri jiffinalizzaw b'urġenza l-Pjanijiet tagħhom għall-Immaniġġjar 

tal-Baċini tax-Xmajjar u bħala element ewlieni tal-infurzar tad-Direttiva Qafas dwar l-

Ilma, u jimplimentawhom kif suppost b'rispett sħiħ għall-kriterji ekoloġiċi prevalenti; 

jiġbed l-attenzjoni għall-fatt li ċerti Stati Membri qegħdin dejjem aktar jiġu kkonfrontati 

b'għargħar li jikkawża ħsara u li għandu impatt aħrax fuq il-popolazzjoni lokali; jirrimarka 

li l-Pjanijiet għall-Immaniġġjar tal-Baċini tax-Xmajjar taħt id-Direttiva Qafas dwar l-Ilma 

u l-Pjanijiet għall-Ġestjoni tar-Riskju tal-Għargħar taħt id-Direttiva dwar l-Għargħar 

jagħtu opportunità mill-aqwa biex jiġu sfruttati sinerġiji bejn dawn l-istrumenti li 

għalhekk jgħinu biex jinkiseb ilma nadif fi kwantitajiet suffiċjenti filwaqt li jitnaqqas ir-

riskju tal-għargħar; ifakkar, barra minn hekk, li kull Stat Membru għandu jkollu sit 

elettroniku ewlieni biex jipprovdi informazzjoni dwar l-implimentazzjoni tad-Direttiva 

Qafas dwar l-Ilma sabiex jiffaċilita ħarsa ġenerali lejn l-immaniġġjar u l-kwalità tal-ilma; 

23. Jistieden lill-Kumitat tar-Reġjuni jinvolvi aktar ruħu fl-ECI bl-għan li jħeġġeġ l-

awtoritajiet reġjonali jkunu aktar involuti fil-kwistjoni; 

24. Jistieden lill-Kummissjoni tissorvelja bir-reqqa l-użu ta' fondi diretti u indiretti tal-UE 

għal proġetti għall-ġestjoni tal-ilma u tiżgura li tali finanzjament jintuża biss għall-proġetti 

li għalihom kien maħsub, fejn tikkunsidra wkoll li l-aċċess għall-ilma huwa kruċjali għat-

tnaqqis tad-disparitajiet bejn iċ-ċittadini tal-UE u t-tisħiħ tal-koeżjoni ekonomika, soċjali u 

territorjali fl-UE; jistieden f'dan ir-rigward lill-Qorti tal-Awdituri timmonitorja li l-kriterji 

ta' effiċjenza u sostenibilità jiġu ssodisfati b'mod adegwat; 

25. Jistieden lill-Kummissjoni tqis in-nuqqas attwali ta' investiment fil-ġestjoni bilanċjata tal-

ilma, waqt li jitqies li l-ilma huwa wieħed mill-assi kondiviżi taċ-ċittadini tal-UE; 

26. Jirrimarka li ġestjoni għaqlija tal-ilma qed issir prijorità, kemm fl-ambitu ekoloġiku kif 

ukoll f'dak ambjentali, għad-deċennji li ġejjin, waqt li tissodisfa l-ħtiġijiet ta' enerġija u 

agrikultura u twieġeb għall-ħtiġijiet ekonomiċi u soċjali. 

